
ArtEd – Rritemi përmes Artit në Arsimim
- Themelimi i klubeve të teatrit në 20 shkollat kampione të Kosovës -

01.02.2020 – 31.01.2021
“Ky projekt u organizua nga Artpolis – Qendra për Art dhe Komunitet, 
me përkrahje të GIZ Kosova në emër të Qeverisë Gjermane” 

_______________________________

@GIZ Ky material është zhvilluar me mbështetjen e Qeverisë Gjermane përmes Deutsche Gesellschaft für Internationale 
Zusammenarbeit (GIZ) GmbH. Përmbajtja e tekstit origjinal është përgjegjësi e autorëve dhe jo domosdoshmërisht pasqyron 
opinionin zyrtar të Deutsche Gesellschaft für Internationale Zusammenarbeit (GIZ) GmbH

Një ëndërr e Artpolis do të bëhej realitet përmes projektit ArtEd, 
me synim të themelimit të klubeve teatrale në 20 shkollat kampi-
one të Kosovës. Po këto klube me anëtarët e tyre, 10 – 15 nxënës 
të klasave 6 – 9, me kapacitetet e ngritura përmes trajnimeve 
të shumta, që ngërthenin mësimet për teatrin, për të drejtat e 
njeriut, për dizajnime të kostumeve, etj, do të krijonin shfaqje Fo-
rum Teatër dhe do të performonin para publikut të shkollës. E në 
fund edhe para publikut të Prishtinës duke marrë pjesë në Fes-
tivalin e Teatrit për të Rinj/Reja. Por, kjo aventurë u ndërpre qysh 
në muajt e parë të fillimit të implementimit, për shkak të situatës 
me pandeminë. U izoluan shkollat, u izoluam të gjithë duke mos 
ditur se si do të jetë epilogu, por duke shpresuar që shpejtë do 
të vazhdojmë aty ku ndaluam. Vazhdojmë të shpresojmë ende, 
që do ti kthehemi jetës normale, ku përshëndetja me duar dhe 
përqafimet do të rikthehen në jetën tonë.  

Projekti “ArtEd – Rritemi përmes artit në arsimim” në shikim të 
parë të jep përshtypjen e një projekti të zakonshëm. Por, ky 
perceptim mu ndërrua menjëherë, që nga kontakti i parë me 
20 nxënësit e 20 shkollave kampione, që në trajnimin treditor 
“Edukimi i Bazuar në Teatër” i mësuan hapat e parë të krijim-
it të shfaqjes dhe të teknikave të teatrit, për tu bërë liderë 
të klubeve teatrale, të themeluara nga ata vetë, nga mësim-
dhënësit e zgjedhur dhe të trajnuar si dhe nga artistët/men-
torët e klubeve. Këta nxënës me aq përkushtim dhe dashuri 
punuan sa që ishte e pamundur të mos e doje dhe të mos e 
adhuroje projektin i cili ofroi mundësi të panumërta për klubet 
teatrale. Andaj, pavarësisht situatës, Artpolis gjeti modalitetet 
që të vazhdojmë punën duke mos rrezikuar jetët e askujt por 
të punohet nga distanca në format më të përshtatshme dhe 
më kreative. Fundja,  klubet teatrale, duhet të jenë kreativ dhe 
fleksibil dhe tu përshtaten rrethanave, duke përdorur artin dhe 

teatrin si mjet për të adresuar 
shqetësime e brenga. Kështu, 
në vend të shfaqjeve Forum 
Teatër, u krijuan video dramat 
dhe në vend të prezantimit 
para publikut të shkollës u 
prezantuan në Facebook e në 
vend të prezantimit para pub-
likut të Prishtinës u shfaqën 
online, ne web platformë. 

Shumë sfida i patëm gjatë këtij rrugëtimi virtual por që u te-
jkaluan me lehtësi falë vullnetit dhe dëshirës së nxënësve. Ata 
ishin frymëzim për mua që të vazhdoj, të mos ndalem dhe të 
punoj e të ndërmarr iniciativa dhe mënyra tjera të bashkëpun-
imit, vetëm që këta nxënës të mund të përfitojnë dhe të marrin 
më të mirën nga ne. Përfitimi ishte i dyanshëm, sepse unë kam 
marrë dashamirësi, të qeshura, përvojë, dashuri, mirënjohje. 

Prandaj, me krenari them që “ArtEd- Rritemi përmes artit në 
arsimim” më ka ngritë profesionalisht por edhe emocionalisht 
dhe për këtë unë i falenderoj në radhë të parë nxënësit/et e 
dashur, mësimdhënësit/et, drejtorët/et e shkollave, prindërit, 
në veçanti për përkrahjen GIZ Kosovo në emër të Qeverisë 
Gjermane, Artpolis-in që më besoi detyrën e menaxhimit të 
projektit dhe stafin e Artpolis-it që më qëndruan pranë për të 
më ndihmuar që projektin ta përfundojmë me sukses. 

Ju faleminderit!  

Venera Ismaili 
Menaxhere e Projektit

Fjalë hyrëse 

Artpolis 
Qendra për Art dhe Komunitet 

Kush jemi ne?  

Jemi organizatë joqeveritare që vepron në 
Kosovë që nga viti 2004, dhe kemi për qëllim të 
promovojmë kulturën, artin dhe bashkëjetesën 
multietnike, përmes dialogut shoqëror dhe 
aplikimit të teatrit.

Me punën që bëjmë, përmes artit dhe kulturës, në 
mënyrë sistematike adresojmë çështjet e të drejtave 
të njeriut, pabarazinë gjinore, diskriminimin, shtypjen; 
përkrahim grupet e margjinalizuara; fuqizojmë 
gratë, të rinjtë e të rejat për një shoqëri të barabartë 
dhe diverse; sfidojmë mentalitetin patriarkal në 
shoqërinë kosovare, përderisa shtyjmë përpara 
feminizmin në vend dhe rajon. 

Çka bëjmë?

Ne synojmë të përmirësojmë vlerat shoqërore duke promovuar 
artin e kulturën dhe duke përdorur teatrin si instrument për të 
adresuar shumë çështje tek audienca e gjerë, por edhe për të 
edukuar dhe nxitur mendimin kritik tek ata. 

Aktivitetet që ne i zhvillojmë janë të shumta. Ato janë kreative, 
fuqizuese, vetëdijësuese e po ashtu edhe frymëzuese, si:  
shfaqje teatrale, forum teatër, trajnime “Edukimi i bazuar në 
teatër”, trajnime për ngritje të kapaciteteve të grupeve të 
ndryshme, punëtori “Siguria e integruar”, Shkolla Pranverore 
Feministe, kampi i artisteve - artivisteve, mbëmje poetike 
“Poezi për Fuqi”, panele diskutimi, konferenca, hulumtime, 
masterklas, performanca në rrugë, shfaqje të filmave, 
iniciativa humanitare dhe kulturore, takime informuese; 
FemArt – Festivali ndërkombëtar për artiste dhe aktiviste, 
Festivali i teatrit për të rinj/reja.

Pse ArtEd? 

Rritemi përmes artit në arsimim 

Një ëndërr e kamotshme e jona tashmë u realizua 
përmes projektit ArtEd – Rritemi përmes artit 
në arsimim dhe me përkrahjen e GIZ, që edhe 
shkollat në Kosovë të kenë klube të teatrit, ku do të 
shfaqen pjesë teatrale, forum teatër, performanca 
apo diskutimet publike në formë arti. Por, 
gjithashtu për të rritur mekanizmat pjesëmarrës 
në nivelin shkollor, promovimin e përfshirjes së 
nxënësve dhe prindërve në zhvillimin e shkollës si 
dhe adresimin e fenomeneve negative si: dhuna, 
diskriminimi, ngacmimi, e të tjera. 

Si rezultat i kësaj, u themeluan klubet teatrale në 
20 shkolla fillore të 7 komunave të Kosovës, me një 
gjithëpërfshirje të 10 deri 15 nxënësve të klasave 
6 deri 9, ku nxënës dhe mësimdhënës të trajnuar 
dhe të motivuar, kanë shprehur gatishmërinë e 
tyre për të krijuar pjesë teatrale,  si dhe për të 
performuar përballë publikut.  

Në këtë mënyre, nxënësit kanë pasur mundësinë 
të njihen më mirë me teatrin, dhe përmes kësaj 
forme të artit të luftojnë dukuritë negative apo të 
trajtojnë çështje dhe shqetësime që i preokupojnë 
ata.  

Pse teatri?

Klubet e teatrit në 20 shkollat kampione të 
Kosovës

Teatri është një fenomen kulturor universal që ekziston në çdo 
shoqëri në të gjithë botën. Të kuptuarit e teatrit na ndihmon të 
kuptojmë se çfarë do të thotë të jesh njerëzor. Është vërtetuar 
se kjo formë e edukimit ka ndikim më të madh se sa forma e 
zakonshme e të mësuarit, sepse fëmijët përmes lojës reago-
jnë dhe bashkëveprojnë me më shumë interes. Përderisa për-
ditshmëria e jonë por edhe e fëmijëve çdo ditë e më shumë 
është e lidhur ngushtë me pajisje elektronike - dixhitale, rrjed-
himisht edhe informatat dhe të dhënat e ndryshme ata i marrin 
në këtë formë. Kjo mënyrë e jetesës i bën më pak të ndjeshëm 
dhe të vëmendshëm ndaj botës dhe të mirave që i rrethojnë. 
Sistemi ynë arsimor me një program tejet të ngarkuar pak lë 
hapësirë për kreativitet dhe si pasojë, vijimi në shkollë për 
nxënësit bëhet një obligim ditor rutinor që ofron shumë pak 
kënaqësi dhe gëzime.  

Prandaj, aplikimi i teatrit nëpër shkolla, gjegjësisht klubet e 
teatrit, tentojnë të përmirësojnë atmosferën duke i lidhur nx-
ënësit me mësimdhënësit dhe prindërit përmes aktiviteteve 
artistike si: shfaqje teatrale e në veçanti forum teatër, debate, 
prezantime, gjithnjë në formë të artit. Të mësuarit në ambient 
teatror e bën mësimin më atraktiv, kreativ, kritik, human dhe 
argëtues.

Forum teatri në klubet teatrale

Ndryshe nga format tjera, forum teatri ka fuqinë dhe mundësinë 
për të lidhur të gjithë ata që janë prezent. Kjo u jep mundësi 
audiencës për të transformuar rolin e tyre nga spektatorë në 
aktorë dhe të bashkëveprojnë me personazhet e shfaqjes. 
Artpolis është pioniere e implementimit dhe kultivimit të kësaj 
forme të teatrit dhe në këtë formë, të trajtojë dhe adresojë 
çështje të ndryshme sociale duke zhvilluar mendimin kritik tek 
audienca, por njëkohësisht duke zgjuar interesimin për teatrin 
në përgjithësi, edhe në rajonet më pak “të prekura” nga arti. 
Rëndësia e artit në zhvillimin e gjeneratave të reja është e 
madhe, është një investim afatgjatë, me kthim në gjeneratat 
që do të vijnë. 

Si organizatë implementuese e këtij projekti, ne krijuam 20 
klube teatrale, në gjithsej 20 shkolla kampione. Fillimisht në 
Prishtinë në 6 shkolla fillore, e pastaj edhe në 14 të tjera, në 7 
komuna: Prishtinë, Gjilan, Prizren, Gjakovë, Podujevë, Shtime 
dhe Obiliq. 

Ideja fillestare e klubeve teatrale ishte që pas trajnimit dhe 
ushtrimeve të krijonin shfaqje forum teatër që do të prezanto-
hej para publikut në shkollë e më vonë edhe para publikut në 
Prishtinë, në kuadër të Festivalit të Teatrit për të Rinj/Reja. Por 
ndikimi i Covid-19 bëri që shfaqjet forum teatër të shndërro-
heshin në video dramë, me ç’rast u prezantuan në Facebook 
por edhe në festival, duke garuar online. 

Ne shpresojmë fuqimisht që situata do të normalizohet dhe 
këto klube teatrale të shkollave do të kenë mundësinë të kri-
jojnë shfaqje dhe të performojnë para publikut të tyre.



7

Çka kemi synuar?  

ArtEd dhe objektivat 

☑ Të rrisim cilësinë e edukimit përmes aktiviteteve joformale 
dhe jashtëshkollore

☑ Të prezantojmë metoda interaktive të të mësuarit dhe të 
adresojë fenomenet negative

☑ Të promovojmë pjesëmarrjen, barazinë dhe diversitetin e 
nxënësve

☑ Të inkurajojmë kreativitetin dhe mendimin kritik të 
nxënësve

☑ Të zhvillojmë aftësitë dhe shkathtësitë artistike dhe 
vetëvlerësimin tek nxënësit

☑ Të rrisim përfshirjen e prindërve në vendimmarrje dhe 
aktivitete në interes të nxënësve

☑ Të përmirësojmë mjedisin shkollor dhe të krijojmë kushte 
më të përshtatshme për zhvillim

Përballja me sfidat

ArtEd gjatë pandemisë

Qendra për Art dhe Komunitet – Artpolis, edhe në izolim me 
kreativitet arriti të modifikojë mënyrat e punës dhe të zhvillojë 
aktivitete nga distanca me të gjitha palët e interesit. Jo që nuk 
u ndalëm, por u frymëzuam edhe më shumë të punojmë dhe 
të krijojmë, sepse si asnjëherë më parë arti ishte një domos-
doshmëri që ndihmonte në tejkalimin e sfidave, duke bërë të 
ndjeheshim më mirë dhe më të bashkuar.

Kështu ndodhi edhe me klubet teatrale të shkollave kam-
pione të Kosovës. Përkundër situatës së krijuar, adaptuam 
mënyrën e punës, duke iu përshtatur gjithmonë rrethanave 
dhe nevojave të nxënësve, prindërve e mësimdhënësve. Në 
këtë mënyrë, filluam organizimin e provave në distancë me 
nxënësit përmes internetit. Të angazhuar në këtë projekt, 
nxënësit patën mundësinë të mësojnë për artin, kulturën, të 
drejtat e njeriut dhe bashkëjetesën multietnike si vlerë në 
Kosovë, përmes shumë aktiviteteve të organizuara – online.  

Kush ishin përfituesit? 

Grupet e targetuara 

Shkollat, nxënësit dhe mësimdhënësit

 ● 20 shkolla kampione të përzgjedhura nga GIZ, përfituan 
në ngritjen e kapaciteteve të tyre 

 ● 20 klube të teatrit u themeluan në secilën shkollë kampi-
one, me nga 10 – 15 nxënës/e pjesëmarrës/e në trajnime

 ● 20 nxënës (të klasave 6 – 9) dhe 20 mësimdhënës /e u 
përfshinë në trajnimin “Edukimi i bazuar në teatër”  

 ● 178 nxënës/e ushtruan dhe mësuan për teatrin dhe të dre-
jtat e njeriut, të udhëhequra nga trajnerët/artistët e përzg-
jedhur nga Artpolis 

 ● 178 nxënës/e u përfshinë në krijimin dhe incizimin e video 
- dramave online

 ● 178 nxënës të klubeve teatrale morën pjesë në trajnimin 
online “Dizajnimi i posterëve në Canva”. 12 prej tyre janë 
fituese të garave për “Posterin më të pëlqyer” dhe u 
shpërblyen me nga një libër 

 ● 40 nxënës (të klasave 6 – 9) nga 20 shkolla kampione, 
u përfshinë në trajnimin online “Dizajnimi i kostumeve”, si 
dhe janë certifikuar nga dizajnerja/trajnerja 

 ● 20 klube të teatrit morën pjesë në Festivalin e Teatrit për 
të Rinj/Reja, edicioni 8-të, me video dramat e tyre, ndërsa 
4 prej tyre  u vlerësuan me vota nga publiku dhe juria pro-
fesionale

 ● 178 nxënës/e anëtarë të klubeve të teatrit morën mirën-
johje nga juria për pjesëmarrje në Festivalin e Teatrit për 
të Rinj/Reja

 ● 20 shkolla kampione morën posterin ArtEd të kornizuar në 
formatin A2, si dhe kopje të broshurës 

Prindërit dhe bashkëmoshatarët 

 ● Prindërit në mënyrë të drejtpërdrejtë apo in-
direkt përfituan nga implementimi i projektit, 
përmes fëmijëve të tyre, duke kontribuar në 
ngritjen kapaciteteve duke mbështetur nx-
ënësit, mësimdhënësit dhe shkollat 

 ● Bashkëmoshatarët e nxënësve të përfshirë 
në këtë projekt kanë ndjekur me vëmendje 
të madhe të gjitha aktivitetet dhe shfaqjet /
eventet në rrjetet sociale, duke i pëlqyer 
faqet dhe postimet, si dhe duke votuar për 
bashkëmoshatarët e tyre gjatë garave online   

Audienca e gjerë e rrjeteve sociale

 ● Mbi 4500 ndjekës të rrjeteve sociale kanë 
shikuar 20 video dramat e klubeve teatrale 
që janë shfaqur në Watch Party në Facebook 

Çfarë kemi bërë? 

ArtEd - Aktivitet 

Takimet me përfaqësues të shkollave, në Shkurt 2020

 ● Vizitat ne terren dhe takimet e drejtpërdrejta mundësuan 
të njihemi më për së afërmi me udhëheqësit dhe stafin e 
shkollave. Kjo rezultoi me një bashkëpunim shumë të mirë 
dhe frytdhënës, gjatë gjithë projektit. 

Organizimi i trajnimeve THBE (Edukimi i bazuar në teatër) 
me 20 nxënës dhe 20 mësimdhënës, nga 20 shkolla 
kampione

 ● THBE (Theater Based Education) me nxënës/e  - Projek-
ti “ArtEd – Rritemi përmes artit në arsimim”, bashkoi 20 
nxënës/e, vajza e djem, të klasave 6 - 9 nga 20 shkollat 
kampione të Kosovës për të marrë njohuri mbi teatrin në 
trajnimin “Teknikat Teatrale në Edukim të bashkëmosha-

tarëve”, në datat 14,15 dhe 16 shkurt, 2020. Nxënësit/et e 20 
shkollave kampione të komunave të Kosovës, nga Prishti-
na, Podujeva, Obiliqi, Gjilani, Gjakova, Shtimja dhe Prizreni 
në trajnimin tre-ditor me një energji të pashtershme dhe 
pozitive u bënë pjesë e trajnimit duke absorbuar çdo fjalë 
të trajnerëve, shprehur interesim të madh dhe duke u përf-
shi në çdo aktivitet që trajnerët e Artpolis-it e kishin për-

gatitë. Të frymëzuar edhe nga njëri-tjetri, ata mësuan për 
teknikat e teatrit dhe të aktrimit, çka është forum teatri dhe 
si zhvillohet, krijimet e skenave të vogla teatrale, ndarjen e 
roleve, fasilitimin e shfaqjes por edhe ushtrimet fizike dhe 
lojërat në grupe. Përmes improvizimeve të shfaqjeve të 
vogla këta të rinj/reja trajtuan tema të ndryshme sociale të 
bazuar në të drejtat njeriut, barazinë gjinore, ngacmimet, 
etj. Mentorët e trajnimit Qëndresa Kajtazi dhe Edlir Gashi 
përveç ushtrimeve ndanë më ta edhe përvojat e tyre me 
teatrin. Këta nxënës/e u bënë liderë të klubeve teatrale të 
shkollave të tyre me ç’ rast edhe ndihmuan në themelimin 
e tyre.  Foto 8, 9 

 ● THBE (Theater Based Education) me mësimdhënës/e  - 
Në vazhdimësi të projektit “ArtED – Rritemi përmes artit në 
arsimim”, kësaj radhe u organizua me 20 mësimdhënës/e 
të 20 shkollave kampione të Kosovës,  6 - 9, për të mar-
rë njohuri mbi teatrin në trajnimin “Teknikat Teatrale në 
Edukim të bashkëmoshatarëve”, në datat 28,29 shkurt 
dhe 01 mars, 2020. Mësimdhënësit/et e 20 shkollave kam-
pione të komunave të Kosovës, në trajnimin tre-ditor me 

një energji të mirë dhe pozitive u përgatitën për sfidat e 
radhës me nxënësit/et e klubeve teatrale të shkollave të 
tyre. Mentorët e trajnimit ishin Edlir Gashi dhe Daniela Mar-
kaj, nën mbikëqyrjen dhe përfshirjen e drejtoreshës Zana 
Hoxha.

Krijimi i klubeve teatrale në 20 shkolla kampione  

 ● 6 klubet e para u krijuan në Prishtinë, në mënyrë të drejt-
përdrejtë - Pas trajnimit “Edukimi i bazuar në teatër” të 20 
nxënësve dhe 20 mësimdhënësve, filluan provat me artistë 
profesional/mentorët e klubeve të teatrit,  që kishin synim 
krijimin e 6 shfaqjeve së bashku me anëtarët e klubeve që 
përfshinin 15 nxënës/e të klasave 6 – 9 dhe me ndihmën 
e mësimdhënësve. Gjithçka u ndërpre si pasojë e virusit 
Covid-19. Të zhgënjyer ishin nxënësit, arsimtarët dhe men-
torët artistë, Qendresa Kajtazi, Daniela Markaj dhe Edlir 
Gashi, të cilët kishin ushtruar rregullisht dhe planifikonin 
që të prezantonin punën e tyre dhe shfaqjet gjatë fundit të 
muajit Mars. Por ne nuk e lamë me kaq! Duke pasur para-

sysh situatën e krijuar, i adaptuam modalitetet e punës 
dhe në pajtim me nxënësit, prindërit dhe arsimtarët, filluam 
punën online, nga distanca me këto 6 klube të shkollave 
kampione të Prishtinës, për të bërë ushtrime dhe aktivitete 
kreative përmes platformave të rrjeteve sociale. 

 ● Puna dhe rezultati i suksesshëm me 6 klubet teatrale na 
dhanë fuqi që të vazhdojmë edhe me 14 shkollat tjera, 
duke i krijuar klubet teatrale nga distanca – online. 

 ● Shkrimi i skenarëve, përshkrimi i karaktereve, trajnime për 
facilitim, lexime skenike këto janë disa pika me të cilat u 
trajnuan dhe u angazhuan fëmijët e këtyre shkollave. Në 
fund të provave të 20 (njëzet) klubet performuan online në 
formë të video dramës. 

 ● Për ne, këta nxënës ishin frymëzim për të punuar dhe për 
ti mbështetur në krijimin e shfaqjeve me temat që trajtonin 
kryesisht të drejtat e njeriut.

Incizimi i video dramave dhe Watch Party në Facebook 

 ● Pas trajnimeve dhe ushtrimeve të ndryshme nga distanca 
me nxënësit e klubeve teatrale,  duke trajtuar tema të cak-
tuara, të përzgjedhura nga vetë nxënësit, u krijuan shfaq-
jet përkatëse për ato klube për tu incizuar (rekorduar) live. 
Shumë ide kreative, të qeshura por edhe emocione u 
përjetuan gjatë xhirimeve. Nuk munguan sfidat e natyrave 
të ndryshme si: interneti i dobët, mungesa e rrymës elek-
trike, pajisjet jo adekuate të nxënësve, etj. Por, çdo gjë u 
tejkalua falë vullnetit dhe angazhimit të të gjithëve dhe 
kështu mundi i nxënësve u kurorëzua me 20 video drama 
të bukura dhe shumë interesante.  

 ● Aktrimi dhe e gjithë puna e nxënësve në video drama u 
prezantua në Facebook: Travelling Theater for Children 
and Youth përmes Watch Party.  Virtualisht u mblodhën 
shikues të kategorive të ndryshme, për ti përcjellë këto 
performanca dhe për ti përshëndetur aktorët e rinj për 
punën dhe guximin e tyre. Video dramat shënuan sukses 
të madh sepse u krijua një numër i madh i shikuesve dhe 
përcjellësve për ti hapur rrugën edhe mediave televizive 
dhe portaleve ti përcjellin dhe ti publikojnë në faqet e tyre. 

Trajnimet online “Dizajnimi i posterëve në Canva”  dhe 
zhvillimi i garave në Facebook për posterat më të pëlqyer

 ● Ideja për garën - online ka lindur për shkak të situatës së 
pandemisë, për t’i motivuar nxënësit, si dhe për t’i mbaj-
tur ata sa më aktiv dhe të inspiruar, duke nxjerrë në pah 
kreativitetin e tyre. Njëkohësisht edhe për ta bërë sa më 
argëtues mësimin nga distanca. Në vazhdimësi të akti-
viteteve në distancë këto klube iu nënshtruan edhe një 
prezantimi mbi njohuritë bazike të platformës digjitale për 
dizajn – Canva.  Atyre iu dha detyrë që të krijonin nga një 
poster me temën: teatri.

 ● E për ta bërë më atraktive dhe më interesante mësimin 
online, këto postera u publikuan në Facebook. Nxënësit 
u sfiduan me disa gara në grupe ku 12 posterat më të 
pëlqyera nga audienca e faqes se Facebook-ut: Treavel-
ling Theater for Children and Youth, u shpërblyen me nga 
një libër. Fitueset ishin:

Anesa Pacolli, SHFMU “Asim Vokshi” Prishtinë 
Erblina Luma, SHFMU “Xhemajl Mustafa” Prishtinë 

Erisa Gubetini, SHFMU “Asim Vokshi” Prishtinë 

Sara Gashi, SHFMU “Shkolla e Gjelbër” 
Arrita Zhubi, SHFMU “Emin Duraku” - Gjakovë 
Buna Buza, SHFMU “Emin Duraku” - Gjakovë 
Erëblina Selimi, SHFMU “Zija Shemsiu” Gjilan 
Jona Lluka, SHFMU “Emin Duraku” - Gjakovë 

Eldona Rama, SHFMU “Zekeria Rexha” - Gjakovë 
Erona Mehmeti, SHFMU “Selman Riza” Gjakovë 

Rukije Zeqa, SHFMU “Emin Duraku” - Shtime 
Elina Islami, SHFMU “Selman Riza” Gjakovë

Vlerësimi i klubeve të teatrit  

 ● Raporti i vlerësimit - Opinione dhe qëndrime të nxënësve 
të shkollës fillore mbi rëndësinë e klubeve të teatrit në 
qasjet arsimore, perceptimet e vetvetes dhe preferencat 
sociale në Kosovë - Një përvojë e trajnimit në internet në 
kohë krizash pandemike –

Në mënyrë që të identifikonim mendimet dhe qëndrimet e 
nxënësve të shkollës fillore në Kosovë në lidhje me qasjet 
arsimore, vetë-perceptimet, preferencat shoqërore dhe 
rëndësinë e klubeve teatrale ne kemi kryer një hulumtim sasior 
përmes pyetësorëve në internet (forma google), posa nxënësit 

mbaruan provat dhe incizimin e shfaqjeve. 140 nxënës të 20 
shkollave fillore në 7 komuna morën pjesë në këtë hulumtim 
të gjithë së bashku duke krijuar 20 shfaqje të të rinjve, kjo 
nuk pasqyronte numrin e përgjithshëm të nxënësve që janë 
anëtarë të të gjitha klubeve teatrale të krijuara përmes këtij 
projekti, që janë 178 nxënës në total. Përmes këtij pyetësori 
ne synuam të identifikojmë katër çështje të rëndësishme për 
objektivat e hulumtimit: qasja arsimore, gjithë përfshirja sociale, 
rëndësia e klubeve teatrale dhe përvoja e përgjithshme në 
provat dhe performancën në internet. 

Disa nga rezultatet e pyetësorëve përmes paraqitjes grafike:

Organizimi i trajnimit online për Dizajn të Kostumeve 

 ● Me qëllim të plotësimit të njohurive dhe shkathtësive të 
nxënësve në shkollat kampione, u organizua trajnimi on-
line për dizajn të kostumeve, me 40 nxënës të talentuar.  
Është menduar që nxënësit pjesëmarrës, pas trajnimit, të 
mbështesin klubet teatrale në krijimin e performancave, 
gjegjësisht me dizajnin e kostumeve sipas skenarit dhe 
regjisë përkatëse. 

 ● Koncepti i trajnimit është hartuar në bashkëpunim me 
dizajneren Njomëza Luci, e cila ka përpiluar programin 
e detajuar. Disa nga pikat në të cilat u fokusua trajnerja 
/ artistja Njomëza Luci ishin: roli i kostumeve në një per-
formancë;  identifikimi i karaktereve të shfaqjes; mbled-

hja e informatave rreth personazheve; inspirimi dhe 
mënyrat e hulumtimit; dizajnët, materialet e mundshme 
dhe riciklimi i tyre; si të bëjnë hulumtimet e nevojshme për 
zhvillimin e ideve dhe krijimin e skicave të para me anë të 
modeleve (shablloneve) të gatshme, e tema të tjera të cilat 
u adresuan nga vetë pjesëmarrësit/et. Materialet e punës 
të cilat nxënësit i morën nga Artpolis përmes postës së 
shpejtë, ishin mjete ndihmëse dhe të nevojshme që ata të 
punojnë pa pengesa dhe me vullnet.

 ● Realizimi i trajnimit online u bë përmes platformës Zoom, 
i ndarë në dy sesione, me 28 Nëntor dhe 5 Dhjetor 2020, 
me 40 nxënës pjesëmarrës (të klasëve 6-9), nga 20 shkol-
la kampione. 

RRON JAKUPI, KL.9, 
SHMFP “Thimi Mitko” – Gjilan

“Për krijimin e këtij kostumi jam inspiruar nga 
stili i viteve të 80-ta, por duke e kombinuar 
edhe me trandet e reja, të kohës së tashme. 
Flokët, këmisha, jakët, fustani dhe modeli në 
përgjithësi është prej viteve më të hershme, 
kurse syzet, choker, printi në shall dhe kë-
pucët, janë më moderne.”

REA MURIQI, Kl.8, 
SHMFP “Xhemail Mustafa” – Prishtinë

“Në këtë skicë jam munduar të krijoj një fus-
tan të thjeshtë, dhe i cili ka elemente të fus-
taneve nga Greqia antike.”

ILIRA RUSHITI, KL.8,  
SHMFP “Nazim Gafurri” – Prishtinë 

“Për këtë dizajn të fustanit jam inspiruar nga 
koha e Renesancës. Fustanet e tilla janë ve-
shur nga zonjat e klasëve të larta, nëpër bal-
lo të ndryshme të organizuara nga njerëzit 
e oborrit mbretëror, ose edhe familjeve të 
pasura të asaj kohe.” 

RIONA SELIMI, Kl.9, 
Shkolla e Gjelbër – Prishtinë  

“Për t’a realizuar këtë kostim, jam inspiruar 
nga periudha të ndryshme parahistorike: 
periudha ilire, Egjipti antik, Greqia antike, 
periudhat e shekullit XIX dhe XX, etj.  Pra, 
kam përdorur kombinime të modës të periu-
dhave të ndryshme, në mënyrë që kostumet 
të jenë sa më unike.”

SUELA TAFALLARI, KL.9, 
SHMFP “Lidhja e Prizrenit” – Prizren 

“Në këtë skicë kam përdorur elemente nga 
Egjipti antik.” 

OLTA SYLEJMANI, KL.8,  
SHMFP “Emin Duraku” – Prishtinë

“Në këtë punim jam munduar të kombinoj 
stilin nga periudha koreane, dhe t’a përshtat 
atë me kohën tonë.” 



18

HAJRIE HELSHANI, KL.8, 
SHMFP “Emin Duraku” – Shtime 

“Këtu jam inspiruar nga periudha e Rene-
sancës. Siç vërehet këtu, në kohën e Rene-
sancës, gratë kanë veshur fustane të gja-
ta, dhe bluza të cilat kanë si karakteristikë 
mëngët e gjëra tek duart, dhe e kanë të ven-
dosur një pëlhurë të hollë mbi fustan.” 

NDRIQIM RASHKAJ, KL.8,  
SHMFP “Ibrahim Fehmiu” – Prizren

“Këto kostume janë inspiruar nga veshjet 
tona, tradicionale shqipëtare” 

KAMILA ALIU, KL.8,   
SHMFP “Zija Shemsiu” – Gjilan

“Këtu jam inspiruar prej kohës së Egjiptit të 
lashtë, në të cilën periudhë ky ka qenë një 
stil i veshjes së përditshme. Në këtë kohë, 
në përgjithësi kanë përdorur bizhuteri të 
ndryshme në duar dhe mbi rroba, si dhe 
pëlhura të ndryshme. Poashtu edhe në flokë 
kanë vendosur kurora rrethore të dekoruar 
me pendla.” 

JONA KASTRATI, KL.9,   
SHMFP “Dr. Ibrahim Rugova” – Obiliq 

“Ky dizajn paraqet periudhën e Barokut, e 
cila njohej për modelet e bukura të flokëve, 
dhe korsete të ngushta, kurse nga pjesa e 
poshtme te këmbët – pjesa e fustanit ishte 
jashtmase e gjerë.Në këtë kohë femra më e 
bukur konsiderohej ajo me belin më të thek-
suar dhe të hollë, siç është paraqitur në këtë 
kostim” 

RIONA SELIMI, Kl.9,  
Shkolla e Gjelbër – Prishtinë  

“Çdo njeri ka një maskë në fytyrë, andaj 
jam munduar që përmes artit t’a shpjegoj 
këtë që po e them. Shpeshherë, ndodhin 
mospajtime problematike të ndryshme, dhe 
kjo mund të na bëjë me dije që sado që 
paraqitemi të buzëqeshur, nuk do të thotë 
se kjo mund të jetë diqka reale dhe për këtë 
arsye jam munduar ta punoj një maskë të 
përlotur nga problemet jetsore” 

ROZENA SULI, KL.7,  
SHMFP “Thimi Mitko” – Gjilan 

“Punimi im është një simbol horror që quhet 
“Saw” (Sharra). Është një ndër serialet më 
horror që kam ndjekur deri më tani, i cili 
vazhdon çdo vit me epizode të reja. Ky se-
rial horror mua më ka emocionuar pasi ud-
hëzimet fillojnë pikërisht prej kësaj figure, 
që e rregullon dhe programon me shumë 
kujdes personin që fshihet pas këtij roli, dhe 
bën namin” 

ERBLINA LUMA, KL.8,  
SHMFP “Xhemail Mustafa” – Prishtinë 

“Arsyeja që e kam zgjedhë me kriju maskën 
e karakterit “Joker” të verzionit që e ka por-
tretizu aktori holliwoodian Jack Nicholson, 
është se më ka bërë përshtypje jo vetëm 
dizajni i maskës si dukje, por edhe perfor-
manca e aktorit në rolin e Joker.  Ai jo vetëm 
që e ka sjellë karakterin në jetë me aktrim, 
por edhe është mësuar si me e shoqëru atë 
aktrim me emocionet e fytyrës, gjë prej të 
cilës unë marr inspirim...” 

OLTA SYLEJMANI, KL.8,  
SHMFP “Emin Duraku” – Prishtinë 

“Tomy – është një personazh që gjithmonë 
çdo fëmije i jep emocione të shumta, dhe i 
bën për të qeshur. Unë e kam marr këtë si 
personazh sepse zakonisht si fëmijë e kam 
shikuar shumë dhe më ka dhënë shumë 
emocione, dhe gjatë gjith kohës mendoja si 
unë të isha Tomy, dhe t’ju ipja fëmijëve po 
ato emocione...” 

LORESA SYLEJMANI, KL.7, 
SHMFP “Enver Maloku” – Podujevë 

“Në maskën time kam paraqitur një gjë të 
hidhur, e që është dhuna ndaj femrave! Kam 
përdorur ngjyrën e kuqe, e cila paraqet gjakun 
që derdhet nga plagët e trupit të tyre, ngjyra 
blu që paraqet lotët e tyre! Gjaku paraqitet në 
shumë pjesë të fytyrës, paraqiten shumë pjesë 
të qara të fytyrës sikurse tek balli, buzët, hun-
da. Ndërkaq, kam edhe të enjtura poshtë syve. 
Kjo është maska ime që përveç se jam mun-
duar të bëj maskën, jam munuar t’a bëj atë sa 
më shumë domethënëse edhe me përcjell një 
mesazh “Stop dhunës ndaj gruas!” 

REA MURIQI, KL.8,  
SHMFP “Xhemail Mustafa” – Prishtinë 

“Për punimin e maskës, une jam inspiruar 
nga maskat e karnevaleve...” 

RIANA ZENELI, KL.7,  
SHMFP “Paverësia” – Podujevë, Siboc 

“Këtu kam bërë një maskë që dua t’a provoj 
edhe në realitet. Është e mërzitur, sepse nuk 
po mundemi të jemi të lirë, por kjo është në 
të mirën tone.” 

ERONA GASHI, KL.8,  
SHMFP “Asim Vokshi” – Prishtinë 

“Në këtë maskë është paraqitur karakteri i 
njeriut. Shpesh, hasim njerëz të pabesë, an-
daj unë e kam ndarë maskën në dy pjesë. 
Pjesa e bardhë paraqet njeriun i cili të 
duket sikur është person i besueshëm dhe 
i dashur, por në anën tjetër flet për ty pas 
shpine, dhe në të vërtetë është një njeri 
mizor. Kjo maskë e tregon realitetin e disa 
njerëze në shoqërinë tonë.” 

RRON JAKUPI, KL.9,  
SHMFP “Thimi Mitko” – Gjilan

“Ketu kam paraqitur hënën dhe diellin. Këto 
gjera më inspirojnë shumë dhe më jap-
in shumë ide për të vizatuar, për të bërë 
modele të ndryshme, të cilat kam dashur t’i 
paraqes edhe në maskë.  Hapsira është diq-
ka që ende askush nuk di se qka përmban 
ajo, andaj të lindin edhe ide të ndryshme 
dhe fantazi duke menduar se qka mundet 
me pasë në brenda saj...” 

KAMILA ALIU, KL 8,  
SHMFP “Zija Shemsiu” – Gjilan

“Në këtë maskë kam paraqitur një person 
që në njërën anë ai pavarësisht që nuk e ka 
një sy, disa dhëmbë, ai përsëri është i lumtur 
ashtu si është, ndërsa në anën tjetër edhe 
pse i ka qerpikët, vetullat, sytë, ai prap është 
i lënduar dhe nuk është i lumtur. Me këtë jam 
munduar të përcjell një mesazh: “Trajtoji të 
tjerët, ashtu siq ke dëshirë të të trajtojnë aty 
ty!...” 

Vlerësimi i trajnimit “Dizajnimi i kostumeve”  

Përmes pyetësorëve të dizajnuar online (në Google form) 
është bërë edhe vlerësimi i trajnimit, me ç’rast janë plotësuar 
pyetësorët nga të gjithë nxënësit pjesëmarrës, menjëherë pas 
përfundimit të trajnimit.

Në përgjithësi, nxënësit (rreth 98% e tyre) e shohin si të 
nevojshëm, trajnimin e ofruar për zhvillimin e shkathtësive 
të tyre, me vlerë maksimale (5). Po ashtu, 100% e nxënësve 
kanë vlerësuar se programi i trajnimit ka qenë i kuptueshëm, 
dhe se instruksionet kanë qenë të qarta për të kryer detyrën 
praktike. Të gjithë nxënësit pjesëmarrës (100%) kanë dhënë 
vlerësim maksimal (5) në lidhje me mënyrën e ligjërimit dhe 
trajnimin e realizuar nga dizajnerja - Njomëza Luci.

Komenti i njërit nga pjesëmarrësit: 

“Përvoja ime në përgjithësi ka qenë e 

shkëlqyer dhe kam ndjerë një rehati në trajnim 

sepse trajnerja na kanë mbështetur emocio-

nalisht duke na thënë se asnjë pyetje nuk 

është e gabuar dhe se duhet të ndiejmë liri 

të shprehim çdo paqartësi. Pra ky ka qenë 

një komfort emocional sepse jam ndjerë se 

nuk do të paragjykohem pa marrë parasysh 

paqartësitë që kam. Nga kjo eksperience, 

duke bashkëpunuar, mendoj se si grup kemi 

dëshmuar që jemi të aftë të kuptojmë njëri-

tjetrin dhe të kalojmë një kohë të shkëlqyer 

duke marrë mësime të vlefshme, njëkohësisht 

duke bërë atë që na pëlqen”.

Ndarja e certifikatave 

 ● Si rezultat i pjesëmarrjes dhe angazhimit të nxënësve në 
këtë trajnim, pas përfundimit të trajnimit atyre u janë ndarë 
certifikatat për pjesëmarrje. Me gjithë dëshirën që të jemi 
prezent dhe t’ua dorëzojmë këto mirënjohje aq të meritu-
ara personalisht nxënësve, situata pandemike na detyroi 
që të përdorim masa alternative dhe këto certifikata ti dër-
gojmë me postë të shpejtë. 

 ● Nxënësit na kanë befasuar me interesimin, talentin dhe 
kreativitetin e tyre. Ne do t’ju jemi mirënjohës për an-
gazhimin dhe punën që e kanë bërë gjatë trajnimit.

Festivali i Teatrit për të Rinj dhe të Reja 2020, 
Edicioni i 8-të- online - 15.12.2020 – 18.12.2020

Këtë vit, edicioni i 8-të i Festivalit të Teatrit për të Rinj dhe të 
Reja që u mbajt me 15 -18 Dhjetor, u organizua më ndryshe se 
herët e kaluara, si pasojë e ndikimit të Covid-19.

Për dallim prej viteve të kaluara, ku të gjitha pjesët teatrale u 
shfaqën në teatër para audiencës dhe jurisë, themeluesja dhe 
drejtoresha e festivalit, Zana Hoxha edicionin e sivjetmë e zhvilloi 
virtualisht në platformën www.teatriri.com, përmes së cilës publiku 
pati mundësinë ti shikojë të gjitha 20 video – dramat konkurruese, 
si dhe të votojë online. Përderisa, juria e zgjedhur profesionale e 
përbërë nga: Ilire Vinca – aktore, Dardan Kryeziu – psikolog dhe 
Kushtrim Shaipi – konsulent, dha vlerësimin e tyre përmes pikëve.

E veçanta e këtij edicioni ishte se, në vend të shfaqjeve teatrale 
festivali prezantoi video – dramat e krijuara në kushte pande-

mie, gjatë izolimit, nga shtëpitë e nxënësve të shkollave fillore, 
e që janë edhe pjesëmarrës të klubeve teatrale në 20 shkolla 
kampione të Kosovës. Këto video – drama kanë dalë si rezultat i 
punës së përkushtuar dhe të palodhshme të nxënësve, mësim-
dhënësve dhe 3 mentorëve të këtyre klubeve: Daniela Markaj – 
aktore dhe trajnere, Qëndresa Kajtazi – aktore dhe trajnere, Edlir 
Gashi – aktor dhe trajner, e që janë krijuar në kuadër të projektit 
“ArtEd – Rritemi përmes Artit në Arsimim” që përkrahet nga GIZ 
Kosovo, në emër të Qeverisë Gjermane. Pas mbylljes së votimit 
online dhe vlerësimit të jurisë profesionale, me datë 18 Dh-
jetor u bë edhe mbyllja e festivalit. Ndërsa, shpallja e fituesve 
për tri çmimet e para si dhe Çmimi Special i Jurisë, u bë me 
datë 21 Dhjetor.  

Vendi i parë: “Diskriminimi i personave me aftësi të kufizuara” – 
Klubi teatral i SHFMU ”Xhemajl Mustafa” – Prishtinë; Vendi 
i dytë: “Bullizmi” – Klubi teatral i SHFMU ”Asim Vokshi” – 
Prishtinë; Vendi i tretë: “Mos ma moho të drejtën!” – Klubi 
teatral i SHFMU  ”Zekeria Rexha” – Gjakovë; Çmimi Special 

i Jurisë – “Prit, prit – se ke shokë e shoqe” – SHFMU “Thimi 
Mitko”, Gjilan 

Përshtypjet personale 

Artpolis dhe ArtEd 

Eksperienca në projektin ArtEd ka qenë e 

mrekullueshme, duke filluar që nga trajnimi 

tre ditor, ku kemi mësuar, jemi argëtuar, kemi 

krijuar shoqëri të re, kemi fituar vetëbesim, 

etj. Pastaj puna në klub dhe bashkëpunim me 

klube tjera, realizimi i dramave, mundësia për 

të shfaqur anën tonë teatrale, na ka aftësuar 

shumë.  

Gjithashtu trajnimet online edhe pse ndoshta 

pak me vështirësi mendoj që ia kemi arritur 

qëllimit.  

Ka qenë vërtetë një nder i madh të punoja 

rreth këtij projekti. Ju falënderoj shumë për 

mundësinë që më është ofruar. 

Ju përshëndes shumë! Jeni më të mirët! 

Migena Kqiraj, nxënëse

E nderuara znj. Venera,

Së pari shpresoj se jeni mirë me punë dhe me shën-

det.

E lexova e-mailin tuaj dhe mu bë shumë qefi se 

ju keni pas sukses me nxënësit tanë, për këtë ju 

përgëzoj por edhe ju falënderoj nga zëmra për punën 

dhe përkushtimin tuaj.

Fjalët e mira nga ana e juaj për nxënësit tanë janë si 

rezultat i punës së juaj në Artpolis që keni bërë me 

nxënësit tanë, por edhe ne kushte pandemie.

Ne nga SHFMU ,,Selman Riza’’ Gjakovë jemi me fat 

që kemi pas bashkëpunim me juve por edhe të gat-

shëm që të vazhdojmë bashkëpunimin.

Faliminderit shumë GIZ dhe Artpolis!

MSce.  Gjokë Osmani
Drejtor i SHFMU ,,Selman Riza” Gjakovë

Trajnimi Edukimi i Bazuar në Teatër i mbajtur me 28, 

29 Shkurt dhe 1 Mars 2020 në Prevallë, ka qenë një 
trajnim shumë i veçantë. Pjesa e parë e trajnimit dhe 

njoftimi i pjesëmarrësve që ishin mësimdhënës të 

shkollave kampione të Kosoves, me programin ishte 

pak sfidues, pasi që përpos diskutimeve dhe vënies 

në praktikë aktivitete të ndryshme, ata kishin edhe 

për të aktruar, në mënyrë që ta kuptojnë sa më mirë 

programin, dhe ta prekin nga afër. 

Kanë qenë grup shumë i hapur dhe bashkëpunues, e 

kanë respektuar çdo aktivitet që e kemi zhvilluar, dhe 

kanë dalë me njohuri të reja rreth teatrit dhe vënies 

të tij në praktikë në shkollat e tyre. 

Diçka shumë e veçantë që ka ardhur nga ana e tyre 

është ajo që ata vetë e kanë theksuar: “Duke aktruar 
e kemi pasur mundësinë të vendosim veten në ven-

din e nxënësve, dhe tani po i kuptojmë më shumë”, 

dhe që shkëmbimi i eksperiancave me nxënës, mes 

arsimtarëve të shkollave të ndryshme iu ka ndihmuar 

shumë për punën në të ardhmen. 

Jam larguar shume e kënaqur nga kjo eksperience 3 di-

tore, dhe e emocionuar ti shoh arsimtaret, duke pranuar 

me kënaqësi këshilla dhe jashtëzakonisht të interesuar 

të praktikojnë teknikat teatrale me nxënës. Dhe për 

fund nuk duhet lënë pa e cekur, që organizimi i mrekul-

lueshëm nga stafi i Artpolis e ka ndihmuar në masë që 
kjo përvojë të jetë e këtij niveli të lartë.

Daniela Markaj, 
mentore/trajnere e klubeve teatrale

Trajnim shumë më ndryshe nga trajnimet e 

tjera. Eksperiencë e re, trajnim më kreativ, më 

artistik, më....Vërtet u ndjeva mirë. 

Ilaz Bllaca, mësimdhënës

Përshtypjet rreth këtij trajnimi janë sinqerisht 

tepër pozitive. Që nga dita e parë vërejta 

që do të jetë i veçantë, sepse fillimisht ishte 

njohja me nëntëmbëdhjetë mësimdhënës të 

ndryshëm nga komunat e Kosovës. Njohja 

dhe marrja e eksperiencave të reja nga 

trajnerë/e profesionistë dhe njëkohësisht 

bashkëpunuese dhe të ëmbla, gjë që e bënte 

më të lirshëm prezencën tonë.  

Marrja e informatave, lojërave e gjërave të 

reja ishte një eksperiencë e shkëlqyer.  

Thjesht çdo gjë ishte për tu vlerësuar.  

Do të mbetet një nga trajnimet më relaksues 

dhe bashkëpunues, që nga përvoja ime si 

mësimdhënëse. Shpresoj ti aplikoj dhe të sjelli 

një ndryshim pozitiv në zhvillimin mendor tek 

nxënësit e mi!

Arjeta Sharani Efendija, mësimdhënëse

Kush janë partnerët tanë?  

Shkollat dhe lideret/ët e klubeve 

Lista e shkollave kampione Komunat
Nxënësit e certifikuar të klubeve 
teatrale

Mësimdhënësit e certifikuar të 
klubeve teatrale

SHFMU “Nazim Gafurri” Prishtinë Elda Jahiri, Mimoza Emini

SHFMU “Pjetër Bogdani” Prishtinë Tuana Aliu Krenare Basha Zeka

SHFMU “Shkolla e Gjelbër” Prishtinë Jon Thaqi,  Gëzime Bajrami

SHFMU “Xhemail Mustafa” Prishtinë Debora Sheremeti Gresa Rrahmani

SHFMU “Emin Duraku” Prishtinë Erëza Rexhepi  Kastriot Azemi 

SHFMU “Asim Vokshi” Prishtinë Meris Gubetini Bedrije Bojniku - Jashari

SHFMU “Enver Maloku” Podujeve Art Hyseni, Eroll Bejta

SHFMU “Xheladin Rekaliu” Podujeve Rona Llugaliu Sebahate Llugaliu

SHFMU “Pavaresia” Siboc - Podujeve Mustaf Mustafa Gazmend Nazifi 

SHFMU “Dr. Ibrahim Rugova” Obiliq Eda Shala Remzie Sadiku

SHFMU “Thimi Mitko” Gjilan Jon Doda Blerta Hyseni

SHFMU “Zija Shemsiu” Gjilan Kamila Aliu Florije Mehmeti

SHFMU “Lidhja e Prizrenit” Prizren Suela Tafallari, Lulije Buzhala

SHFMU “Ibrahim Fehmiu” Prizren Lionit Rashkaj, Ilaz Bllaca

SHFMU “Emin Duraku” Shtime Pranvera Zeqiri Bajram Dugolli

SHFMU “Abdullah Shabani” Carralevë, Shtime Erlind Kadriu Haki Feka

 SHFMU “Zekeria Rexha ” Gjakove Oltian Morina Sevdije Haxhibiqiri

SHFMU “Selman Riza” Gjakove Leona  Luan  BERISHA Januz Shala

SHFMU “Emin Duraku” Gjakove Arrita Zhubi, Arjeta Sharani Efendia

SHFMU “Zef Lush Marku” Brekoc, Gjakovë Migena Kqiraj, Doruntina Hana

Kush janë bashkëpunëtorët?  

Mentorët, Trajnerët, Juria profesionale 

Artistët / Mentorët e klubeve të teatrit

Qëndresa Kajtazi – aktore, nga Skenderaj, e lindur më 06.07.1993. Ka përfunduar gjimnazin e 
shkencave shoqërore në Skenderaj për të vazhduar studimet e larta në fakultetin e Arteve Dra-
matike-Dega Aktrim në Universitetin e Prishtinës “Hasan Prishtina”. Përveç aktrimit asaj i pëlqen 
vallëzimi dhe këndimi.

Daniela Markaj – aktore, e lindur në Gjakovë, me 26.10.1992, Daniela Markaj, ka përfunduar 
studimet ne Fakultetin e Arteve- Dega Aktrim. Ajo jeton dhe vepron në Prishtinë. Ka punuar e 
vazhdon të punojë me të rinj si trajnere e Forum Teatrit, në Artpolis.

Edlir Gashi – aktor, nga Skenderaj i lindur më: 27.10.1994. Ka përfunduar shkollën e mesme tekni-
ke në Skenderaj për të vazhduar studimet e larta në fakultetin e Arteve Dramatike-Dega Aktrim 
në Universitetin e Prishtinës “Hasan Prishtina”. Vallëzimi dhe këndimi janë pjesë e karrierës së tij.

Drejtoresha artistike e Festivalit të Teatrit për të Rinj/Reja, edicioni 8

Zana Hoxha e lindur më 1981, në Gjakovë. Është regjisore profesionale e teatrit, themeluese 
dhe drejtoreshë ekzekutive e Qendrës për Art dhe Komunitet – Artpolis, e FemArt – Festivalit 
Ndërkombëtar për Artiste dhe Aktiviste dhe e Festivalit të Teatrit për të Rinj/Reja.  Ka krijuar më 
shumë se 20 performanca teatrale të cilat janë prezantuar në teatrot më të mëdha të Kosovës, 
në regjionin e Ballkanit (Shqipëri, Serbi, Mal të Zi, Maqedoni, Kroaci), njëherësh ka prezantuar 
punën e saj si artiste/aktiviste/trajnere edhe në Shtetet e Bashkuara të Amerikës, Evropë, Lind-
jen e Mesme dhe Afrikën e Veriut.

Juria profesionale e Youth Theatre Fest, edicioni 8

Ilire Vinca – artiste, ka luajtur në shumë filma vendor e ndërkombëtarë. Punon në Fakultetin e 
Arteve të Universitetit të Prishtinës që nga 1996, është e certifikuar nga Nottingham Playhouse 
edhe si edukatore për mosha të ndryshme. Ajo është edhe këngëtare mexo soprano dhe e ush-
tron këndimin si hobi.

Dardan Kryeziu – psikolog,  i lindur në vitin 1986 ka përfunduar studimet themelore dhe master 
në Universitetin e Prishtinës në Psikologji. Nga viti 2013 është pjesë e Platformës CiviKos ku filli-
misht ka filluar si Zyrtar për Monitorim dhe Vlerësim, më pastaj për tu avancuar si Drejtor i Projek-
teve ku aktualisht është në pozitë. Zt. Kryeziu ka përvojë në shoqëri civile më shumë se 10 vite. 

Kushtrim Shaipi - Konsulent i Menaxhmentit i Çertifikuar (CMC) me përvojë të madhe në zhvillimin, 
menaxhimin, monitorimin dhe vlerësimin e projekteve. Interesat kryesore përfshijnë gjithashtu 
mbledhjen e fondeve, shkrimin e propozimit të projektit, vlerësimin e projektit, politikën dhe 
përpilimin e politikave si dhe fushatat elektorale. Specialitetet: Analiza e dukurive shoqërore 
specifike për industrinë ose më gjerë dhe vlerësimi i projektit. 

Dizajnerja / trajnerja e trajnimit online “Dizajnimi i kostumeve”

Njomëza Luci është artiste nga Kosova. E diplomuar në Akademinë Arteve-drejtimi grafikë. 
Njomëza ka një biznes individual dhe përveç modës ajo punon edhe si kostumografe për film 
dhe teatër, si dhe si trajnere për zhvillim të kreativitetit.

Trajnerja e trajnimit online “Dizajnimi i posterave në Canva”

Elira Lluka e lindur ne vitin 2000 në Gjakovë. Shkollën fillore dhe atë të mesme e ka përfunduar 
në Gjakovë për të vazhduar studimet në Universitetin e Prishtinës – Fakulteti Filozofik, Depar-
tamenti i “Punës Sociale”. E karakterizon vendosmëria, dëshira dhe vullneti për tu ngritur profe-
sionalisht, përkushtimi dhe dashuria për punën!

Stafi i Artpolis të përfshirë në projekt

Agnesa Xheladini  - Raporti mbi vlerësimin e klubeve teatrale - u lind në Prishtinë në vitin 1994. 
Ka përfunduar studimet në degën e Psikologjisë në Fakultetin Filozofik, Universiteti i Prishtinës. 
Ka filluar shumë herët të merret me punë vullnetare si në organizata joqeveritare, ashtu edhe 
në ato shtetërore. Përmes aktiviteteve të ndryshme ajo ka dhënë kontributin e saj në çështjet e 
feminizmit përmes organizatës joqeveritare “Artpolis”, mbështetjen e komuniteteve Roma, Ash-
kali dhe Egjiptas, shërbimeve të psikoterapisë në ambulancën psikologjike “UNI”, etj.

Hanë Meta – Koordinatore e projektit “ArtEd – Rritemi përmes Artit në Arsimim” - është ekon-
omiste e diplomuar në Fakultetin Ekonomik, Universiteti i Prishtinës.  Më shumë se një dekadë 
është angazhuar si hulumtuese dhe përpunuese e të dhënave, duke punuar për projekte dhe 
organizata te ndryshme vendore dhe ndërkombëtare. Hana ka qene pjesë e aktiviteteve dhe 
organizatave të shoqërisë civile që nga viti 2010. Hana ka aftësi të mira të menaxhim, komunikim 
dhe marketing.

Nefertita Bardhi Miftari – Koordinatore e projektit “ArtEd – Rritemi përmes Artit në Arsimim” - 
vjen nga Prizreni, qyteti me histori dhe trashëgimi kulturore të pasur. E diplomuar në Arkitekturë 
në Universitetin e Prishtinës, ka filluar punën qysh si studente. Është angazhuar në shumë orga-
nizata ndërkombëtare, fillimisht si arkitekte dhe me vonë si koordinatore/konsulente, kryesisht 
në sektorin e Arsimit dhe Aftësimit Profesional. Njëkohësisht, ka kontribuar edhe në dizajnimin e 
infrastrukturës shkollore në disa shkolla dhe qytete të Kosovës. Përkushtimi, puna ekipore dhe 
profesionalizmi, janë disa nga vetitë që e karakterizojnë atë. Në kuadër të projektit ajo ka krijuar 
Raportin mbi vlerësimin e trajnimit “Dizajnimi i kostumeve”. 

Çfarë thuhet për ne?  

Mediat sociale, portalet 

Ky projekt ka ngjallë një interesim jashtëzakonisht të madh 
te mediat e vendit dhe të rajonit. Ata i kanë përcjellur 
në vazhdimësi aktivitetet, kanë shkruar dhe kanë krijuar 
emisione për sukseset e klubeve teatrale.  
 
Disa nga titujt e artikujve dhe të emisioneve që mund ti 
gjeni në rrjetet sociale: 
 
Koha.net: “Artpolis” i përfshin nxënësit në teatër për shfaqje 
online;  

EU TASCO: Article from Technical Assistance for Civil Society 

Organizations - EU TASCO

KTV – Kohavision- Express: Organizata “Artpolis” themelon 
klube teatrale në shkolla fillore 

Radio KFOR: Shfaqet video drama “Prit, prit – se ke shokë e 
shoqe”

Radio KFOR: Sot online mund ta ndiqni video dramën “Dua të 
jetoj ndryshe”

Radio KFOR: Sot shfaqet video drama “Si ndihem unë”

Radio KFOR: Artpolis vazhdon me aktivitetet edukative për 
nxënësit e shkollave fillore

FindGlocal: Travelling Theater for Children and Youth

KTV – Kohavision, emisioni SOT:  Nxënësit me video kundër 
bulizmit kibernetik

KTV – Kohavision, emisioni SOT: Klubet teatrale

T7 –  Edicioni i tetë i Festivalit për të rinj

TV21 – Edicioni i tetë i Festivalit për të rinj/reja 

Alsat-M – Edicioni i tetë i Festivalit për të rinj/reja

Kënd duhet ta falënderojmë?   

ArtEd - bashkëpunëtorët 

ArtEd – Rritemi përmes artit në arsimim është përkrahur 
nga GIZ Kosovo në emër të Qeverisë Gjermane dhe i 
falënderojmë për këtë mundësi.  

Gjithashtu ne kemi marrë inspirim nga shumë bash-
këpunëtorë, të cilët/at dhanë kontributin e tyre dhe na 

ndihmuan duke tejkaluar kushtet e vështira që u krijuan për 
shkak të situatës pandemike. Interesimi i tyre për klubet 
teatrale ishte motivim për ne. Andaj falënderojmë: drejtorët/
et e shkollave, mësimdhënësit/et, nxënësit/et, prindërit, tra-
jnerët/et, stafin e Artpolis-it si dhe mediat. 

Broshurën e përgatitën: 
Venera Ismaili dhe Nefertita Bardhi Miftari, ndërsa e redaktoi Zana Hoxha.  
 
Kontaktet:
Web: www.teatriri.com  
E-mail: teatriri@gmail.com
FB: Travelling Theater for Children and Youth






